
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 
2023 jadi lembaran baharu, perkasa rakyat, martabat negara 
Oleh Mohd Iskandar Ibrahim - Januari 1, 2023 @ 2:10pm 

mohd_iskandar@bh.com.my 

 
KUALA LUMPUR: Lembaran tahun baharu 2023 menjadi fokus Kementerian Perdagangan Dalam Negeri dan Kos Sara Hidup 

(KPDN) mencari penyelesaian terbaik bagi menaik taraf kelestarian rakyat. 

 

Menterinya, Datuk Seri Salahuddin Ayub, berkata fokus itu mampu direalisasikan dengan kerjasama semua pihak dalam 

memastikan negara berada di landasan tepat untuk mara ke hadapan dengan lebih dinamik. 

 

"Semoga tahun ini membuka lembaran baharu untuk Malaysia yang lebih bersatu, lebih rahmah, dan lebih maju walau 

apa jua cabaran yang mendatang, jangan kita buka peluang untuk sebarang sengketa menggugat keharmonian 

perpaduan rakyat di negara kita. 

 

"Fokus saya dan rakan-rakan seperjuangan yang lain di KPDN tak lain tak bukan adalah untuk terus mencari solusi terbaik 

bagi menaik taraf kelestarian hidup rakyat," katanya menerusi perkongsian di Facebook. 

 

Menteri Pertanian dan Keterjaminan Makanan, Mohamad Sabu, pula berharap 2023 menjadi tahun yang akan 

memberikan kebahagian dan keceriaan kepada rakyat dan negara. 

 

Katanya, walau apa pun halangan dan cabaran yang mendatang, ia perlu dihadapi dengan tenang, berani serta sabar. 

 

"Sama-samalah kita bekerja bersungguh-sungguh sebagai satu pasukan untuk merealisasikan impian dan harapan rakyat 

Malaysia. Yang ringan sama dijinjing, yang berat sama dipikul. Selamat Tahun Baharu 2023 buat semua," katanya. 

 

Sementara itu, Menteri Kerja Raya, Datuk Seri Alexander Nanta Linggi, mendoakan semua rakyat mendapat keberkatan, 

rezeki serta kesihatan yang baik. 

 

"Di penghujung musim cuti ini, ketika ramai yang merancang perjalanan pulang ke tempat masing-masing, saya ingin 

menyampaikan pesan agar semua sentiasa berhati-hati di jalan raya. 

 

"Tambahan pula, di musim hujan ini yang berpotensi untuk menjadi punca bencana berlaku. Jangan tergesa-gesa agar 

perjalanan kita selamat hendaknya. Selamat Tahun Baharu 2023," katanya. 

 
 


